
Sustegn finanzial per project da schurmetg a Rabius
La Mobiliar sustegn las mesiras da protecziun encunter aua gronda ella Val Luven a Rabius.  
Per quei project survegn la vischnaunca da Sumvitg ina contribuziun da 120 000 francs da La Mobiliar. 

Il venderdis vargau ein Urs Fetz, igl 
agent general da La Mobiliar a Cuera e 
Vito Giorgio, il cussegliader da la Mobi-
liar ella regiun Cadi sentupai a Rabius 
cul president communal da Sumvitg, 
Armin Candinas. Ensemen han els priu 
investa dil plazzal da construcziun a Ra-
bius. Dapi l’entschatta matg ei l’inter-
presa da baghegiar en cumpleina aczi-
un sil plazzal sur la via cantunala. Fer-
ton che las lavurs pil rempar silla riva 
dretga (encunter Sumvitg) ein gia 
terminadas, ein las lavurs pils rempars 
silla vart seniastra digl ual dalla Val Lu-
ven aunc en construcziun. 

Entochen la fin da fenadur eis ei pre-
viu che la gronda part da quellas lavurs 
dalla cumpart a Luven seigien termin-
adas. Silsuenter vegn entschiet a Cur-
tins e leu vegnan las lavurs a cuzzar en-

tochen la fin d’october. «Malgrad ch’ei 
va il mument dabia aua dalla Val Luven 
giuado ei quei aunc negin prighel 

ch’impedess da cuntinuar cullas lavurs. 
Nus observein denton adina l’aura per 
saver reagir ad uras. Sch’ei pluvess pro-

pi intensiv e sur plirs dis ora vegness ei 
pli precar», ha Walter Deplazes, in dils 
inschigniers dil project, che ha era la di-

recziun dallas lavurs, declarau sin da-
monda dalla FMR. 

2,7 milliuns francs
Ton Urs Fetz sco Vito Giorgio ein cun-
tents che La Mobiliar sustegn il project 
da schurmetg cun daners ord il fond per 
schurmetg d’auas grondas e quei gest 
cun 120 000 francs. Igl ei la summa la 
pli gronda che la segirada hagi sbursau 
uonn per in tal project el cantun Gri-
schun. Igl entir project dalla Val Luven 
ei calculaus cun cuosts totals da 2,7 
milliuns francs. Subvenziuns vegnan 
dil cantun e dalla Confederaziun. In 
sustegn finanzial vegn era dall’organisa-
ziun Alpinfra, dalla Viafier retica e digl 
Uffeci da construcziun bassa dil cantun 
Grischun ed ussa pia era da La Mobi-
liar. Per la vischnaunca resta la finfina-
la ina cumpart da finanziaziun da bie-
bein 630 000 francs. 

Guid da viandar inspiront e fabulus
Sibylle Mani ha presentau la sonda sera avon l’Academia Vivian a Stagias  siu guid da viandar cul tetel «Sagenhafter Wanderführer Surselva ». Il cudisch ch’ei cumparius 
l’jamna vargada ella casa editura Ediziun apart cuntegn 21 rutas da viandar en Surselva, interessantas informaziuns davart cultura e historia e detgas dalla regiun.

In meglier liug che Stagias havess la spe-
cialista da communicaziun Sibylle Mani 
strusch saviu eleger per la vernissascha da 
siu cudisch. En atmosfera famigliara han 
ils presents gudiu la presentaziun dil gu-
id da viandar che porscha turas ed aunc 
bia dapli. L’autura – ch’ei carschida si a 
Mustér  e viva cun sia famiglia el con-
tuorn da Turitg – presenta numnada-
mein las turas e lur hisotrias e dat inve sta 
en tradiziun e cultura. Lecturas e lecturs 
anflan era fatgs historics, purtrets e de-
tgas. Ferton che las detgas ein era d’anflar 
en text romontsch original, ei gl’ulteriur 
text dil cudisch «Sagenhafter Wander-
führer Surselva» en tudestg. Il specialist 
da communicaziun e schurnalist Lars 
Haefner  ha accumpignau l’autura sin 
massa turas e nundumbreivlas uras han 
ei retschercau e luvrau vid ils texts. Dad 
el ei era la gronda part dallas fotografias 
ch’ein d’anflar el cudisch. La tiarza autu-
ra ei l’artista engiadinesa Tania Zanetti 
che ha realisau las cartas dils viadis e pic-
turau ils maletgs fascinonts ch’illustre-
schan las detgas. L’ediziun cun 2000 
tocs ei vegnida fatga d’Ediziun Apart da 
Gion Fry. Duront la presenta ziun e 
prelecziun ein ils hosps vegni pupergnai 
cun in ape-ro ed ina buna tscheina. La 
sera ei vegnida enramada musical-
mein d’Angela Kilchör da Wetzikon. La 
giuvna cantautura ha empriu romontsch 
enteifer cuort temps e scriva gia sezza 
canzuns romontschas che van a cor. 

In cudisch fetg autentic
Naven dall’idea entochen tier l’ediziun 
dil cudisch ei quei stau ina liunga pi-
gliola. Dapi nov onns lavuran Sibylle 
Mani e ses conauturs numnadamein gia 
vid las contribuziuns pil cudisch cun tu-
ras da viandar empau dapertut en Sur-
selva. La gronda part da quellas ein fo-

cussadas el contuorn da Mustér, pia era 
ella regiun da Medel e Tujetsch. Sco Ma-
ni ha declarau, ha ella elegiu bia turas 
ch’ein buca d’anflar en auters guids dad 
ir a cuolm. Cun siu sir Vigeli Lutz ei l’au-
tura viagiada bia e bugen, oravontut el-
la Val Medel. El raquintavi lu adina ina 
massa historias captivontas da pli baul, 

dil temps sco nurser pign da Lavaz e dal-
la veta els cuolms signada da lavur e car-
dientscha. Duront quels viadis eis ella 
seregurdada dil temps ch’ella mava a 
scola el gimnasi dalla claustra e ch’ella 
passentava immens bia temps ella 
biblioteca dalla claustra per seprofundar 
el scazi dils cudischs romontschs. Aschia 

seigi l’idea da realisar in guid da viandar 
naschida. Dall’idea entochen tiel cu-
disch – ch’ei ussa da cumprar tier l’Edi-
ziun apart ni en differentas papetarias – 
ha quei dau fetg bia lavur da retscherca, 
discuors cun massa persunas enconu-
schentas e secapescha han era las excur-
siuns duvrau siu temps. «Jeu hai giu ne-
gina prescha mo luvrau vid il cudisch 
cun gronda pissiun», ha Sibylle Mani 
declarau ed aschuntau: «Il resultat ei in 
cudisch fetg autentic – quei era impur-
tont per mei.»  Cun sias duas feglias ha 
ella fatg l’emprova e constatau, ch’affons 
fan bia pli tgunsch e bugen turas en 
muntogna, sche quellas ein cumbinadas 
cun historias dil liug.

Igl avat ed ils treis legns
Da strias, striegn, dil giavel mo era da 
sogns e perfin digl avat ch’era ina ga in 
purtger raquentan las detgas el cudisch 
da viandar. Quella digl avat ei vegnida 
prelegida la sonda sera, igl emprem per 
romontsch e per la capientscha da tuts 
presents lu aunc per tudestg. Silsuenter 
ha Sibylle Mani intervistau igl avat Vige-
li Monn che ha dau investa ella veta 
claustrala, el seminari e ha era tradiu cu 
el vegn sin las meglieras ideas – numna-
damein duront urar. Cun in surrir ha el 
precisau che quei vegli lu buca dir ch’el 
seconcentreschi buca sin l’oraziun. En 
mintgacass hagi el deponiu en siu plaz en 
baselgia dalla claustra in cudisch da 
notizias per nudar quei che vegn en-
damen en tals muments.

Sibylle Mani (amiez) ha realisau il guid da viandar ensemen cun Tania Zanetti e Lars Haefner. FOTO SUSI ROTHMUND

Dapli segirtad per Rabius
Adina puspei caschunan auas grondas 
ella Val Luven a Rabius donns. Dapi 
1900 ei quei stau quater gadas il cass: 
1920, 1927, 1954 ed igl onn 1987. 
Dils eveniments ein duas ga il quatier 
da Luven (1920 e 1987) staus pertuc-
caus e treis ga il quatier da Curtins 
(1920, 1927 e 1987). Sin fundament 
dall’adattaziun dalla zona da prighel 
ha la suprastonza communala incari-
cau il biro Hunziker, Zarn & Partner 
SA da Domat igl onn 2015 cun in stu-
di da variantas per meglierar la situa-
ziun e 2018 ei quei biro vegnius in-

cumbensaus cullas lavurs d’inschig-
nier per la planisaziun d’in project pil 
schurmetg d’aua gronda dalla Val Lu-
ven. Il project cuntegn pliras mesiras 
per reducir il prighel (La Quotidiana 
ha rapportau ils 18 da zercladur 2020). 
Cun quellas vul ins impedir ch’aua 
gronda caschuni danovamein donns 
vid infrastructura sco baghetgs, vias e 
viafier ni daventi schizun in prighel 
per carstgauns ed animals.  Igl atun 
vargau ein entginas lavurs vid il canal 
sut il plaz dalla staziun dalla viafier 
vegnidas exequidas. Dalla staziun da 

viafier entochen giu el plaun dat ei  in 
niev vau. Quel vegn construius empau 
pli en direcziun ost/Trun ch’igl exis-
tent e survegn tenor il menader dallas 
lavurs, Walter Deplazes, ina sulada da 
crappa per impedir erosiuns dalla sola. 
Per far plaz al vau vegn in ualer spu-
staus. Denter la Via Alpsu e la staziun 
dalla viafier vegnan ils uors e las siaras 
reparadas tenor basegns . En cass da 
bovas ni auas grondas dueian rempars 
novs sur il quatier Luven  menar las  
auas grondas e bovas che van sur las ri-
vas ora puspei anavos el canal. 

Igl agent general da La Mobiliar a Cuera, Urs Fetz, cul president communal Armin Candinas ed il cussegliader dal-
la regiun da La Mobiliar Vito Giorgio (da sen.) han visitau il plazzal dalla Val Luven a Rabius.  FOTO SUSI ROTHMUND

Aschia sepresenta il plazzal sur la via cantunala ord vesta dalla drona. Las lavurs pil rempar silla riva dretga 
(vart encunter Sumvitg) ein finidas. Las lavurs pils rempars silla vart seniastra digl ual dalla Val Luven ein aunc 
en construcziun.  FOTO WALTER DEPLAZES


